
					ఈ పుట అచ్చుదిద్దబడ్డది

మహిమీఁద నుండ ధర్మము గాదు తనకు - సహగమనంబు నిశ్చయముగా గూర్తు;

నిక్కడ నుండుట యిది బుద్ధి కాదు; తక్కక పొండు పాతాళంబునకును,

స్థిరబుద్ధి మీ రాదిశేషునియింట - వెఱవ కుండుఁ డటంచు వేగంబె పంపి,

కడువేగమున దశకంఠుసన్నిధికి - గడగడ వడఁకుచుఁ గమలాక్షి పోయి

విన్ననై వదనారవిందంబు వాంచి - కన్నీరు విడిచి, గద్గదకంఠ యగుచుఁ

గరములు మొగిచి యగ్గపుభక్తితోడఁ - బురపురఁ బొక్కుచుఁ బొలఁతి మామకును

బోయినవృత్తాంతమును విన్నవించి - కాయము దెచ్చినక్రమ మెఱిఁగించి

“రామచంద్రునిదయారసము, లక్ష్మణుని - ప్రేమాతిశయము, విభీషణుకూర్మిఁ,

గపికుంజరులపరాక్రమము, నామహిమ - విపరీత" మని చెప్ప విని రావణుండు5910

విన్ననై మోమున వేడుక లేక - తిన్ననిస్వరమునఁ దెలిసి తెలియకయె

యాయింతితెగువయు నాయింతితెలివి - నాయింతిసమబుద్ధి కామహామహిమ

కాయింతిపతిభక్తి కాయింతి వేగఁ - గాయము దెచ్చిన క్రమశక్తియుక్తి

కే మనఁజాలక యేయుత్తరంబు - కోమలి కియ్యకఁ గొతుకుచునున్న

కని సులోచన దైవకారణంబునకు - "మనమున జింతించి మఱి యేల యింక?

నా కానతీవయ్య! నాకేశవైరి! - యేకచిత్తంబున నేగెద నింక;"

ననఁగ వ్యాకులచిత్తుఁ డై రావణుండు - తనదుకోడలిమోము తప్పక చూచి

యాయింతితెగువయు నాయింతితెలివి - పాయక యిఁక నిల్వఁ బట్టరా దనుచు

"నేమి చెప్పుదు నీకు? నిందీవరాక్షి! - నీమదిపూనిక నీతెఱం గెదియొ?

ప్రియు సుతాగ్రపుఁ జంపి భీతులచేత - భయదుఃఖవారిలోఁ బడియున్నవాఁడ
5920

నా కేమి తోఁచదు; నాతి! యీమీఁద - నీకుఁ దోఁచినజాడ నీ వేగు" మనిన




సులోచన సహగమనము సేయుట


తరలాక్షి మ్రొక్కి సంతస మంది మదిని - "కరమొప్ప దనకు భాగ్యము గల్గె" ననుచు

గృహమున కేగి కోకిలవాణి తనదు - సహవాసులౌ పెక్కుసతులు గొల్వంగ

దశకంఠునానతిఁ దగుబాంధవులను - దశదిశ ల్నిండ మృదంగనిస్సాణ

పటహభేరీశంఖపటుకాహళాది - చటులనాదములు విచ్చలవిడి మ్రోయ

సతతనిశ్చలకృతస్నానయై యపుడు - నతివేగమునను గార్యార్థియై యచట

సిరి పట్టుబుట్టంబుఁ జెలువొందఁ గట్టి - సరసత రత్నభూషణములుఁ బెట్టి

పువ్వులదండలు పొలుపొంద వేసి - యవ్వారిగాఁ జుట్టి యాణిముత్తెముల

సూచకం బొనరించి సుందరి నొసలఁ - బ్రాచుర్యగంధలేపనము గావించి

తిర మొప్పఁగా నింద్రజిత్తుదేహంబు - కరమొప్పఁగా నలంకారం బొనర్చి
5930

మంచివస్త్రంబులు మహితభూషణము - లంచితశృంగార మలవడఁ జేసి

వరవిమానంబుపై వరుఁ దెచ్చిపెట్టి - వరవాద్యతూర్యరావంబులు చెలఁగఁ

"https://te.wikisource.org/w/index.php?title=పుట:Ranganatha_Ramayanamu.pdf/474&oldid=432249" నుండి వెలికితీశారు

		 ఈ పేజీలో చివరి మార్పు 26 ఫిబ్రవరి 2024న 05:17కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

